
Re nabey tak tzij chin re carta reꞌ

1  1 Yen Pablo, ru-apóstol re Jesucristo roma jareꞌ re nurayij re Dios. * 
Yen y re hermano Timoteo, * 2 nakatak-a re carta reꞌ chiva yex re yix 

rajcꞌual chic re Dios re yixcꞌo pa tenemit Colosas, re can ibanon confiar-
iviꞌ y xa jun ibanon riqꞌuin re Jesucristo. Y can-ta qꞌuiy utzil xticꞌul 
chiyixnojel riqꞌuin re Kartaꞌ Dios y re Ajaf Jesucristo y chukaꞌ re ivánma 
can-ta otz nunaꞌ roma iniman chic.

Re Pablo can nojel tiempo nuban orar pa quiveꞌ 
re hermanos re jecꞌo pa tenemit Colosas

3 Nojel tiempo nakaban orar pan iveꞌ yex, y nakatioxij * cha re Dios re 
Rutotaꞌ re Kajaf Jesucristo. 4 Nakatioxij roma kacꞌaxan che can ibanon 
confiar-iviꞌ riqꞌuin re Jesucristo y yeꞌjoꞌ * conojel re je rajcꞌual chic re Dios. 
5 Quireꞌ niban yex, roma iyaben re herencia re cꞌo chilaꞌ chicaj. * Y yex 
xitamaj che cꞌo i-herencia ja tak xicꞌaxaj re utzulaj chꞌabal chin re Dios. 
Y can katzij-va re chꞌabal xinimaj. 6 Y tak xicꞌaxaj re chꞌabal reꞌ y katzij 
xkꞌax pan iveꞌ che re Dios camas utzil nuban chaka, * can yix qꞌuiy re 
xixniman. Y re chꞌabal reꞌ can aponak rutzijol pa tak ronojel tenemit. Can 
je qꞌuiy vinak re yeꞌniman y nivachin re quicꞌaslen, * anchaꞌl yex. 7 Y riqꞌuin 
re hermano * Epafras xicꞌaxaj-va re ruchꞌabal re Dios. Rejaꞌ jun samajel 
kachibil yoj, y camas nakajoꞌ. Rejaꞌ can jabal-va nisamaj pa rusamaj re 

Re carta re xutak-a re 
apóstol San Pablo chique 

re hermanos re jecꞌo 

Jesucristo chireꞌ chiꞌicojol yex. 8 Y tak rejaꞌ xpa kaqꞌuin, xutzijoj chaka che 
yex camas yixjovan, * roma cꞌo re Espíritu Santo pa tak ivánma.

9 Y roma re xboꞌrtzijoj re hermano Epafras chaka chupan re kꞌij tak 
xbeka kaqꞌuin, can jareꞌ tak nojel tiempo kabanom-pa orar pan iveꞌ. 
Nakacꞌutuj cha re Dios che xtuban-ta chiva che can-ta jabal xtitamaj * 
re nurayij re Dios, * y re Espíritu Santo xtuya-ta chukaꞌ ronojel naꞌoj 
chiva. 10 Quireꞌ nakacꞌutuj cha re Dios, roma nakajoꞌ che yex can nojel 
tiempo ticꞌuaj jun cꞌaslen otz, * re otz che nicꞌuaj roma iniman chic re 
Ajaf Jesucristo. Che yex can-ta nojel tiempo nicꞌuaj jun cꞌaslen re nika 
chach rejaꞌ. * Y can-ta nivachin re icꞌaslen. * Niban-ta ronojel re utzulaj 
tak banabal, y nitamaj-ta más chij re Dios. 11 Nakajoꞌ che re Dios nuya-
ta más poder chiva, roma rejaꞌ camas rukꞌij y nem re ru-poder. Re 
poder reꞌ xticꞌatzin chiva chin che yixquiꞌcot * y yixcochꞌon nojel tiempo. 
12 Nakajoꞌ che can quixtioxin cha re Kartaꞌ Dios, * roma rejaꞌ can xuban 
chaka che cꞌo ka-herencia * chilaꞌ chicaj. Konojel xticꞌueꞌ ka-herencia yoj 
re yoj rajcꞌual chic re Dios, re yojcꞌo chic pa sakil. 13 Re Kartaꞌ Dios can 
xojrucol-yan chukaꞌ pa rukꞌaꞌ re rujoval re kꞌokoꞌm * y xojruyaꞌ pa rukꞌaꞌ 
re Rucꞌajol. Re Kartaꞌ Dios camas nrajoꞌ re Rucꞌajol. 14 Re Rucꞌajol re Dios 
xcom koma yoj y xbiyin ruqꞌuiqꞌuel, y mareꞌ yoj yojcolotajnak chic y 
xcuyutaj-yan re kamac.

Junan chic kavach riqꞌuin re Dios roma re Jesucristo xcom koma yoj
15-16 Re Dios man nitzꞌet-ta, pero xa roma re Rucꞌajol tak yoj yojtiquir 

nakatzꞌat, * roma re Rucꞌajol can Dios-va. Y re Dios can xuban cha re 
Rucꞌajol che ja rejaꞌ xbano ronojel cosas. Y mareꞌ can jacꞌa re Rucꞌajol 
re nabey y más nem * que chiquivach ronojel re xeꞌruban, ronojel re cꞌo 
chilaꞌ chicaj y re jecꞌo vovaꞌ chach re ruchꞌulef. Ronojel reꞌ can roma re 
Rucꞌajol tak jecꞌo. * Re yeꞌtzꞌet y re man yeꞌtzꞌet-ta, astapaꞌ je ángeles, y 
re je autoridades, re camas quikꞌij y re cꞌo poder pa quikꞌaꞌ, ronojel can 
ja re Rucꞌajol xbano quichin y chin che niquiyaꞌ rukꞌij. 17 Re Rucꞌajol re 
Dios can cꞌo-va tak cꞌamaje-na ticꞌueꞌ re rocaj y re ruchꞌulef, * y ja rejaꞌ 
re acꞌayon chin ronojel. 18 Y ja rejaꞌ re cꞌo pa kaveꞌ yoj re kaniman, re 
nibex iglesia chaka y yoj-aconak ru-cuerpo. Ja rejaꞌ re nabey * xcꞌastaj-a 
chiquicojol re anamaꞌiꞌ, y mareꞌ nuyaꞌ cꞌaslen. Y mareꞌ ja rejaꞌ re nabey 
que chiquivach ronojel. 19 Can ja-va reꞌ re nurayij re Dios, che re Rucꞌajol 
junan riqꞌuin rejaꞌ. Re Rucꞌajol, can Dios-va. * 20 Y tak re Rucꞌajol xcom 
cho cruz y xbiyin re ruqꞌuiqꞌuel, rejaꞌ xujak re bey chiquivach conojel, 

chiquivach re jecꞌo chach re ruchꞌulef y chiquivach chukaꞌ re jecꞌo chicaj. 
Can ja-va reꞌ re nurayij re Dios, che conojel junan-ta quivach * riqꞌuin 
re Dios, y ndel-ta re etzelal re cꞌo chiquicojol roma re samaj xuban re 
Rucꞌajol tak xcom.

21 Tak rubanon can yex man junan-ta ivach riqꞌuin re Dios. Roma can 
rion itzel tak naꞌoj y itzel tak banabal re xeꞌcꞌueꞌ iviqꞌuin, xkꞌalajin che 
can nitzelaj-va re Dios. Jacꞌa vocame yex junan chic ivach riqꞌuin re Dios, 
roma can xicanoj-va re bey re xujak chivach. 22 Jareꞌ re samaj xuban re 
Rucꞌajol re Dios tak xpa chach re ruchꞌulef. Can xoc-va vinak anchaꞌl yoj 
y xcom cho cruz. * Chin che yex chꞌajchꞌoj icꞌaslen, manak imac y man jun 
cosa re man otz-ta nitzꞌetetaj chivij tak yixruyaꞌ chach re Dios. 23 Pero 
nicꞌatzin che can niban confiar-iviꞌ riqꞌuin re Dios y man jun bey tinojij 
che niyaꞌ can. Can man jun cꞌa tisilon ivichin. Nicꞌatzin che can riqꞌuin 
ronojel ivánma niyabej-apo re herencia re nubij chupan re utzulaj chꞌabal 
chin re Dios re nibex evangelio cha. Yex can jabal itaman re chꞌabal reꞌ, 
y ja chukaꞌ reꞌ re aponak chic quiqꞌuin re nicꞌaj chic vinak re jecꞌo chach 
re ruchꞌulef. Y chin che nitzijos re utzulaj chꞌabal reꞌ, re Dios xuban chua 
yen Pablo che xinoc rusamajel. *

Re samaj xuyaꞌ re Dios cha re Pablo
24 Itzij yex yen nintaj pokan, pero man yimbison-ta, xa yinquiꞌcot. 

Roma yen can cꞌa cꞌo qꞌuiy tijoj-pokonal nrajoꞌ che yintiquir nintzꞌaktisaj 
anchaꞌl re xukꞌasaj re Jesucristo. * Y yen roma re ru-iglesia re Jesucristo 
mareꞌ can ninkꞌasaj tijoj-pokonal. Y re iglesia ja yoj re kaniman chic re 
Jesucristo y yoj ru-cuerpo chukaꞌ rejaꞌ. 25 Y yen xinoc samajel chin re 
iglesia reꞌ, y re samaj xuyaꞌ re Dios chua chin nimban, ja chiquicojol 
re man je israelitas-ta anchaꞌl yex. Y rejaꞌ nrajoꞌ che can-ta tzꞌakat 
re ruchꞌabal re nintzijoj chivach. 26 Re ruchꞌabal re Dios man can-ta 
sekresam-pa jabal chique re vinak, chupan re tiempo re xeꞌkꞌax-yan. 
Xa cꞌaja vocame xsekresas jabal chakavach yoj re yoj rajcꞌual chic re 
Dios. * 27 Re Dios can nrajo-va nucꞌut chakavach yoj re yoj israelitas, che 
rejaꞌ camas otz chukaꞌ runojin pan iveꞌ yex re man yix israelitas-ta. Xa 
cꞌa baꞌ tusekresaj-va che re Jesucristo can nicꞌueꞌ chukaꞌ pa tak ivánma 
yex. Y roma cꞌo chic re Jesucristo pa tak ivánma, can iyaben re kꞌij tak 
xquixecꞌueꞌ * riqꞌuin rejaꞌ re camas rukꞌij, y jabal xteꞌbanaꞌ riqꞌuin.

28 Yoj ja re Jesucristo re nakasekresaj, y nakabij chique conojel che 
tiquiyaꞌ can rubanic re mac, y ja re naꞌoj re pitinak riqꞌuin re Dios jareꞌ re 
nakacusaj chin yeꞌkatijoj conojel. Quireꞌ nakaban roma nakajoꞌ che can-ta 
tzꞌakat re quicꞌaslen conojel re niquinimaj re Jesucristo. 29 Yen can nintaj 

nukꞌij che can-ta tzꞌakat re quicꞌaslen conojel. Nincusaj ronojel poder re 
ruyiꞌon re Jesucristo chua. Re poder re ruyiꞌon re Jesucristo chua jareꞌ re 
niyiꞌo vuchukꞌaꞌ chubanic re samaj. Y re poder reꞌ camas nem.

2  1 Ronojel reꞌ nimbij chiva roma ninjoꞌ che yex nitamaj che can 
yixcꞌo-va pa vánma y camas nimban orar pan iveꞌ. Y quireꞌ chukaꞌ 

nimban pa quiveꞌ re hermanos re jecꞌo pa tenemit Laodicea * y pa quiveꞌ 
conojel re hermanos re man jun bey quitzꞌeton-ta noch. 2 Ninjoꞌ che 
can-ta ibanon confiar-iviꞌ * chiyixnojel y che junan-ta ivach roma nijo-
iviꞌ. Ninjoꞌ che can-ta tzꞌakat re naꞌoj nicꞌueꞌ iviqꞌuin, chin titamaj re cꞌa 
baꞌ tusekresaj-va re Kartaꞌ Dios chij re Jesucristo. 3 Riqꞌuin re Jesucristo 
nilitaj-va ronojel re utzulaj tak naꞌoj. * 4 Y ronojel reꞌ ximbij chiva roma 
yen ninjoꞌ che man quixkꞌolotaj pa quikꞌaꞌ re yeꞌbin utzulaj tak tzij xaxe 
chin yixtzak pa quikꞌaꞌ. 5 Y astapaꞌ man yincꞌo-ta-apo iviqꞌuin, pero can 
tinaꞌ che yimpaꞌal-apo pan inicꞌajal, re vánma yen can cꞌo-va-apo iviqꞌuin. 
Camas yinquiꞌcot roma ntaman che camas otz yixbinak y can ibanon 
confiar-iviꞌ riqꞌuin re Jesucristo.

6 Roma iniman chic re Ajaf Jesucristo, mareꞌ nicꞌatzin che nicꞌuaj jun 
cꞌaslen otz, re can rucꞌamon che nicꞌuaj roma jun ibanon riqꞌuin rejaꞌ. 
7 Can-ta yix tiquil riqꞌuin re Jesucristo, * anchaꞌl niban cha jun jay tak 
nipobax pa rueꞌ re ru-cimiento. Y re enseñanzas re xcꞌut chivach y can 
xinimaj, can tibanaꞌ confiar-iviꞌ riqꞌuin. Y can-ta nojel tiempo chukaꞌ 
nitioxin re ivánma.

Chupan re cꞌacꞌa kacꞌaslen can ja re Jesucristo re takatzuꞌ
8 Can tichajij-iviꞌ chin che man quixkꞌolotaj * pa quikꞌaꞌ vinak re xa jun-

va chic che enseñanzas quicꞌuan, enseñanzas re can jabal yeꞌkꞌalajin, pero 
xa quiqꞌuin vinak jeꞌpitinak-va y xa man jun ndoc-va chaka, enseñanzas 
re xa je richin re ruchꞌulef y man je tzꞌakat-ta, enseñanzas re xa man 
riqꞌuin-ta re Jesucristo jeꞌpitinak-va. Re enseñanzas qui tak reꞌ man je 
katzij-ta, mareꞌ can takachajij-kiꞌ chin che man kojkꞌolotaj.

9 Roma re Jesucristo can Dios-va. Y can xkꞌalajin tak xoc vinak y xcꞌueꞌ 
vovaꞌ chach re ruchꞌulef. * 10 Yex can cꞌo chic re Jesucristo pa tak ivánma. 
Y mareꞌ can ivilon chic ronojel re ndoc cha re icꞌaslen. Y pa rukꞌaꞌ rejaꞌ 
jecꞌo-va re ángeles * y re cꞌo poder pa quikꞌaꞌ. Ja re Jesucristo re otz che 
nakayaꞌ rukꞌij. 11 Yex re cꞌo re Jesucristo pa tak ivánma, can banon chic 
re circuncisión chiva, pero re circuncisión reꞌ man junan-ta riqꞌuin re 
niquiban-ka re vinak. Re circuncisión re xuban re Jesucristo chiva ja 
che xulisaj re itzel tak rayibal re jecꞌo pa tak ivánma, * re nibano chiva 

che yixmacun. 12 Tak xixban bautizar, * jareꞌ tak can anchaꞌl che xixmuk 
junan riqꞌuin re Jesucristo, y chukaꞌ can anchaꞌl che xixcꞌastaj junan 
riqꞌuin rejaꞌ. Can xiban confiar-iviꞌ riqꞌuin re Dios, roma itaman che ja 
rejaꞌ re xcꞌason chin re Jesucristo chiquicojol re anamaꞌiꞌ. Mareꞌ can 
xivel-va re icꞌaslen riqꞌuin. 13 Y tak rubanon can, xa can yix quiminak 
chupan re imac, * y xiban ronojel re xirayij. Roma can man banon-ta 
re circuncisión chiva roma re Jesucristo. Jacꞌa vocame xcuyutaj-yan re 
imac y riqꞌuin reꞌ re Dios xuban chiva che junan xixcꞌastaj riqꞌuin re 
Jesucristo. 14 Tak rubanon can, konojel yoj can yojpaꞌal chach re castigo, 
roma man xojtiquir-ta xkaban ronojel re nubij chupan re ley chin re Dios. 
Can quire-va nubij re ley chakij. Jacꞌa re Dios xojcola chach re castigo reꞌ. 
Quireꞌ xuban roma re Jesucristo xbajex cho cruz koma yoj. * 15 Y riqꞌuin 
reꞌ xkꞌalajin che re Jesucristo cꞌo más ru-poder que chiquivach re ángeles 
y re nicꞌaj chic re can cꞌo chukaꞌ poder pa quikꞌaꞌ. Y xkꞌalajin che xukasaj 
quikꞌij. Rejeꞌ can xeꞌcꞌueꞌ pa rukꞌaꞌ y xeꞌoc chuxeꞌ rutzij re Jesucristo. *

Man tinojij re cꞌo vovaꞌ chuchꞌulef, xa tinojij re cꞌo chilaꞌ chicaj
16 Yex xixcolotaj roma re Jesucristo, mareꞌ man jun tichꞌo itzel chivij 

yex, roma re nitaj * o roma re nikum. Man jun tichꞌo itzel chivij roma 
man nichajij-ta re kꞌij tak nalax re icꞌ, y re kꞌij chin uxlanen y nicꞌaj chic 
namakꞌij. 17 Y ronojel reꞌ can xeꞌoc-va, roma riqꞌuin reꞌ xkatamaj andex 
rubanic re Cristo. Y ronojel re cosas reꞌ can je rumuchꞌuchꞌil-va re Cristo 
re xeꞌcꞌueꞌ kaqꞌuin. Jacꞌa vocame, can ja chic re Jesucristo re cꞌo kaqꞌuin 
y man chic ndoc-ta re rumuchꞌuchꞌil. 18 Yex can cꞌo chic re i-premio 
chilaꞌ chicaj, pero man quixkꞌolotaj pa quikꞌaꞌ vinak re yeꞌbin che conojel 
vinak can tiquibanaꞌ che manak quikꞌij y tiquiyaꞌ quikꞌij re ángeles. Re 
vinak yeꞌbin quireꞌ, niquibij che qꞌuiy cosas quitaman chiquij re man 
jeꞌquitzꞌetelon-ta, pero xa man quire-ta. Rejeꞌ astapaꞌ man can-ta qꞌuiy 
andex jeꞌquitamalon, pero can niquinaꞌ che camas qꞌuiy quitaman. Quireꞌ 
niquinaꞌ rejeꞌ roma re itzel tak rayibal cꞌo quiqꞌuin. 19 Y quireꞌ niquiban 
roma man quicꞌuan-ta-quiꞌ riqꞌuin re Jesucristo y chukaꞌ man jecꞌo-ta-apo 
riqꞌuin. Roma ja re Jesucristo re cꞌo pa kaveꞌ konojel re kaniman chic 
rejaꞌ. * Ja rejaꞌ nibano chaka che yojqꞌuiy yoj re yoj-aconak ru-cuerpo. 
Nuban chaka konojel che junan kavach. Nuban chaka che yojqꞌuiy, can 
anchaꞌl nrajoꞌ re Dios che nakaban. Xa can anchaꞌl-va re ru-cuerpo jun 
vinak, jabal quicꞌuan-quiꞌ y quitzꞌamalon-quiꞌ roma re ebachꞌ.

20 Yex can anchaꞌl che xixcom-yan riqꞌuin re Jesucristo roma rejaꞌ xcom, 
y mareꞌ yex xixcom-yan chach re enseñanzas re je richin re ruchꞌulef * 
re man je tzꞌakat-ta. * Vo xa quireꞌ ibanon, ¿anchique roma tak ninimaj 

re enseñanzas reꞌ? ¿Anchique roma tak yex niban re niquibij re vinak re 
xa mana-ta re katzij enseñanzas quicꞌuan? 21 Anchaꞌl niquibij chiva che 
man ticꞌam laꞌ, man titaj reꞌ, * y man titzꞌam la jun chic laꞌ, yeꞌchaꞌ chiva. 
22 Ronojel re tzij quireꞌ xa enseñanzas quichin re vinak. Roma chij re 
cosas re yeꞌtij kataman che can ja-va re Dios yaꞌyon can chin yeꞌtij. Can 
chin che yeꞌqꞌuis tak jecꞌo. Man xajan-ta natzꞌam, nacꞌam o nataj. 23 Re 
jeꞌacꞌayon re enseñanzas reꞌ nikꞌalajin che cꞌo naꞌoj quiqꞌuin y xa man 
quire-ta, xa man jun quitaman. Niquibij che nicꞌatzin nakayaꞌ quikꞌij 
re ángeles * y nicꞌaj chic. Niquibij che can takabanaꞌ che manak kakꞌij y 
takabanaꞌ cha re ka-cuerpo che nuban sufrir. Pero ronojel reꞌ man jun otz 
nucꞌam-pa chaka, roma man nuya-ta kachukꞌaꞌ chin che nakaya-ta can 
rubanic re itzel tak karayibal.

3   1 Mareꞌ, vo xa yex can xixcꞌastaj junan riqꞌuin re Jesucristo, * can 
nojel tiempo tinojij re cosas re jecꞌo chilaꞌ chicaj, re ancheꞌ cꞌo-va 

re Jesucristo, tzꞌuyul pa rajquikꞌoꞌ re Dios. 2 Can ja re jecꞌo chilaꞌ chicaj 
re tinojij y mana-ta re jecꞌo vovaꞌ chach re ruchꞌulef. 3 Quireꞌ nimbij 
chiva roma can anchaꞌl che xixcom-yan * chach re cꞌaslen xicꞌuaj ajuer, 
y cꞌo chic icꞌaslen riqꞌuin re Jesucristo. Can kꞌalaj che quireꞌ, roma jun 
ibanon riqꞌuin re Jesucristo, y chukaꞌ jun ibanon riqꞌuin re Dios roma re 
Jesucristo. 4 Xa roma re Jesucristo tak cꞌo kacꞌaslen. Y reꞌ xteꞌkꞌalajin tak 
xtipa * chic jun bey, tak junan xkojeꞌcꞌueꞌ riqꞌuin chilaꞌ chicaj. Rejaꞌ can 
cꞌo-va rukꞌij y xticꞌueꞌ kakꞌij chukaꞌ yoj.

Xeꞌcanaj-yan can re itzel tak rayibal
5 Mareꞌ yex man chic tirayij niban re itzel tak rayibal * re xa je richin re 

ruchꞌulef, xa can tiquimisaj re itzel tak rayibal reꞌ. * Re achiꞌaꞌ y re ixokiꞌ 
man tiquicanola-quiꞌ chin yeꞌmacun. Can man titzꞌilbisaj-iviꞌ pa mac. 
Man tiyaꞌ kꞌij cha re itzel tak rayibal. Xa tiyaꞌ can re rayibal reꞌ. Man 
chic tirayij che can-ta iviqꞌuin yex cꞌo-va ronojel cosas. Roma re yeꞌbano 
quireꞌ can je junan quiqꞌuin re niquiyaꞌ quikꞌij imágenes re xa vinak 
jeꞌbanayon-ka. 6 Y ja etzelal qui tak reꞌ re yeꞌquibanalaꞌ re vinak re man 
niquinimaj-ta rutzij re Dios, y mareꞌ re Dios nuyaꞌ re castigo pa quiveꞌ. * 
7 Tak rubanon can, yex can quire-va re banabal xeꞌibanalaꞌ tak icꞌuan re 
itzel cꞌaslen. 8 Jacꞌa vocame xcanaj-yan can * ronojel reꞌ. Chukaꞌ man chic 
ticꞌueꞌ ayoval pa tak ivánma, y man queꞌibanalaꞌ re man rucꞌamon-ta 
roma iyoval. Man chic tirayij niban cosas re man otz-ta chique re vinak, 
y man chic tibij itzel tak tzij chiquij. Man chic tibij tzij re man je otz-ta. 
9 Man chic titzꞌuculaꞌ tzij. * Xa xiya-yan can re itzel cꞌaslen xicꞌuaj ajuer. 

10 Vocame jun cꞌacꞌa cꞌaslen icꞌuan. Can ja re Dios xyiꞌo re cꞌacꞌa cꞌaslen 
reꞌ chiva. * Y rejaꞌ nuban cha re cꞌacꞌa icꞌaslen che niqꞌuiy y yixoc anchaꞌl 
rejaꞌ. Quireꞌ nuban chiva roma nrajoꞌ che can jabal nitamaj rach rejaꞌ. 11 Y 
roma cꞌo re cꞌacꞌa kacꞌaslen, man jun nuban chaka vo xa yoj israelitas o 
man yoj israelitas-ta. Man jun nuban vo xa banon re circuncisión chaka 
o xa man banon-ta. Man jun nuban chaka vo xa cꞌo baꞌ kakꞌij o xa manak 
kakꞌij. Man jun nuban chaka vo xa yojximon pa samaj o xa yoj libre. Re 
nicꞌatzin ja che cꞌo re Jesucristo pa tak kánma. *

12 Re Dios camas yojrajoꞌ, xojruchaꞌ * y xuchꞌojersaj re kacꞌaslen. Mareꞌ 
nicꞌatzin che can nojel tiempo re kánma nijoyovan. * Nicꞌatzin che otz 
kanaꞌoj quiqꞌuin conojel, y man takaban che cꞌo kakꞌij, chꞌoꞌl-ta re kánma 
y yojcochꞌon-ta. * 13 Tak cꞌo jun vinak cꞌo cosas re man otz-ta nuban chaka, 
takacochꞌoꞌ y takacuyuꞌ rumac. * Can anchaꞌl xuban re Jesucristo xucuy 
re kamac yoj, quireꞌ chukaꞌ nicꞌatzin che nakaban quiqꞌuin re nicꞌaj chic. 
Takacochꞌola-kiꞌ y takacuyula-kiꞌ. 14 Y re más nicꞌatzin ja che nakajo-
kiꞌ. Roma vo xa yojovan, * can nuban chaka che junan kavach quiqꞌuin 
conojel. 15 Y can nicꞌatzin che re kánma can-ta otz nunaꞌ roma * kaniman 
chic re Dios, y ja-ta reꞌ re nicꞌuan kachin. Can roma-va reꞌ tak xojrayoj re 
Dios, che man-ta jun ayoval chakacojol, can-ta junan kavach * quiqꞌuin 
conojel re quiniman chic re Dios. Nicꞌatzin chukaꞌ che re kánma nitioxin 
cha re Dios roma re rubanon kaqꞌuin.

16 Can nicꞌatzin chukaꞌ che re kánma nojnak riqꞌuin re ruchꞌabal re 
Jesucristo. Y ja re naꞌoj re pitinak riqꞌuin re Dios jareꞌ re takacusaj chin 
yeꞌkatijoj * re kachibil, y rejeꞌ ja chukaꞌ naꞌoj reꞌ tiquicusaj chin yojquitijoj 
yoj, y cada jun chaka yoj takacukubulaꞌ kacꞌoꞌx chakavach-ka yoj. Y 
takabixaj rubeꞌ re Ajaf roma re kánma nrajoꞌ nitioxin. * Queꞌkabixaj 
salmos, * himnos y nicꞌaj chic bix re yaꞌlax pa tak kánma roma cꞌo re 
Espíritu Santo kaqꞌuin. 17 Ronojel re nakaban, * takabanaꞌ pa rubeꞌ re Ajaf 
Jesús. Y ronojel re nakabij, takabij pa rubeꞌ rejaꞌ. Y nojel tiempo kojtioxin 
cha re Kartaꞌ Dios. Xaxe roma re Jesús tak yojtiquir yojtioxin cha re 
Dios. *

Re banabal otz che nuban jun rajcꞌual chic re Dios
18 Yex ixokiꞌ, * tinimaj quitzij re ivchijlal, roma ja quireꞌ otz che niban 

roma iniman chic re Ajaf. 19 Y yex achiꞌaꞌ, * queꞌijoꞌ re ivxiylal, y man 
tibanalaꞌ ayoval quiqꞌuin, xa can otz inaꞌoj tibanaꞌ quiqꞌuin. 20 Yex acꞌolaꞌ, * 

nojel tiempo tinimaj quitzij re ite-irtaꞌ, roma jareꞌ re nika chach re Ajaf 
che niban. 21 Y yex teꞌej-tataꞌaj, * man tiyac quiyoval re ivajcꞌual. Y vo xa 
can nakꞌax rueꞌ niban chique man otz-ta, mareꞌ nisatz quicꞌoꞌx y man 
niquivel-ta andex niquiban. 22 Yex re yix mozos, * can nojel tiempo tinimaj 
quitzij re i-patrón. Man tiban che xaxe tak jecꞌo-apo re i-patrón iviqꞌuin 
jareꞌ tak camas yixsamaj, xaxe chin che quixnimax y nibex chiva che 
yix utzulaj tak mozos. Nicꞌatzin che riqꞌuin ronojel ivánma tibanaꞌ re 
quisamaj, roma re Dios can yixrutzꞌat-pa chilaꞌ chicaj. 23 Xabanchique 
cosa re yixtajin chubanic, can riqꞌuin ronojel ivánma tibanaꞌ. * Can anchaꞌl 
che ja re rusamaj re Ajaf Jesucristo re yixtajin chubanic, can tibanaꞌ che 
can anchaꞌl che xa man richin-ta jun vinak re samaj niban. 24 Y re Ajaf 
Jesucristo xtuyaꞌ * re herencia chiva roma ja rejaꞌ re nisamajij. Y ja rejaꞌ re 
katzij i-Patrón, mareꞌ can xticꞌul rajal-ruqꞌuixel riqꞌuin rejaꞌ chilaꞌ chicaj, 
y reꞌ ja re herencia re rusujun chiva. 25 Jacꞌa re yeꞌbano etzelal, can 
xtiquicꞌul rajal roma re etzelal niquiban. Roma re Dios mana-ta re vinak 
re cꞌo o manak rukꞌij re nutzꞌat, * re nutzꞌat rejaꞌ ja re kabanabal.

4   1 Yex re yix patrón, * can xe re otz y re choj tibanaꞌ quiqꞌuin re i-mozos, 
roma teꞌka chiꞌcꞌoꞌx che yex chukaꞌ cꞌo jun i-Patrón chilaꞌ chicaj.

2 Can nojel tiempo tibanaꞌ orar, * y cꞌas-ta re inaꞌoj tak niban orar. Can nojel 
tiempo quixtioxin. 3 Y tibanaꞌ chukaꞌ orar pa kaveꞌ yoj * che re Dios nujak-ta 
jun puerta * más chakavach chin che nakatzijoj re cꞌa baꞌ tusekresaj-va, * che 
xa roma re Jesucristo tak yojcolotaj chach re kamac. Y xa roma reꞌ nintzijoj 
tak yincꞌo preso. * 4 Ticꞌutuj cha re Dios che can-ta otz rubixic nimban tak 
xtintzijoj re rusekresan re Dios, can anchaꞌl-ta re nrajoꞌ rejaꞌ jareꞌ re nimbij.

5 Y yex titamaj andex niban tak yixcꞌueꞌ chiquicojol re vinak re man 
quiniman-ta re Jesucristo. * Can-ta ja re otz niban y nibij chique re vinak. 
Man tiyaꞌ kꞌij che choj quireꞌ nakꞌax re tiempo. * 6 Can-ta ronojel re tzij nibij 
cꞌo nrajkalej. Can-ta anchaꞌl che cꞌo atzꞌam riqꞌuin re ichꞌabal chin che can 
nika chiquivach * re man quiniman-ta re Dios. Tibanaꞌ quireꞌ, chin che can xe-
ta re tzij re rucꞌamon nibij chique conojel re cꞌo preguntas niquiban chiva. *

Ja ruqꞌuisibal tak chꞌabal cha re carta re
7 Re hermano Tíquico xtoꞌrtzijoj chiva re andex nbanon. * Rejaꞌ jun 

hermano re camas ninjoꞌ y can nojel tiempo nuban re rusamaj re Ajaf. 
Can jun vichibil chupan re samaj. 8 Y ja rejaꞌ re nintak-a chilaꞌ iviqꞌuin 
chin nutamaj andex ibanon y chin noꞌrcukubaꞌ icꞌoꞌx. 9 Y nintak-a 

chukaꞌ re hermano Onésimo * chij, re elinak-pa chilaꞌ iviqꞌuin yex. Re 
Onésimo can rubanon confiar-riꞌ riqꞌuin re Dios, y camas ninjoꞌ. Re je 
caꞌeꞌ hermanos reꞌ xteꞌquitzijoj chiva ronojel re banatajnak vovaꞌ.

10 Re hermano Aristarco, * re cꞌo viqꞌuin vovaꞌ ancheꞌ yincꞌo-va preso, 
nutak-a ruxnokil-ivach. Y quireꞌ chukaꞌ re hermano Marcos, * re ru-
sobrino re hermano Bernabé. Y ximbij-yan chiva, vo xa xtapon chilaꞌ 
iviqꞌuin can otz rucꞌulic tibanaꞌ. 11 Chukaꞌ nutak-a ruxnokil-ivach re 
hermano Jesús, re nibex chukaꞌ Justo cha. Re je oxeꞌ hermanos reꞌ je 
nuvinak israelitas y banon re circuncisión chique. * Junan yojsamaj 
quiqꞌuin chin che je qꞌuiy-ta re yeꞌniman chin re Ajaf Jesús y yeꞌoc-ta 
pa rukꞌaꞌ re Dios. Man jun chic chique re nuvinak re nisamaj-ta viqꞌuin, 
xaxe rejeꞌ, y camas niquicukubaꞌ nucꞌoꞌx. 12 Re hermano Epafras * nutak-a 
ruxnokil-ivach. Y yex jabal itaman rach rejaꞌ roma chilaꞌ iviqꞌuin yex 
pitinak-va, y jun utzulaj rusamajel re Jesucristo. Rejaꞌ can riqꞌuin ronojel 
ránma nuban orar pan iveꞌ. Can nojel tiempo nucꞌutuj cha re Dios che yex 
can-ta xtiban confiar-iviꞌ riqꞌuin re Dios, * che can-ta tzꞌakat re icꞌaslen 
y can-ta xtiban ronojel re nrajoꞌ re Dios che niban. 13 Yen nintzꞌat che re 
hermano Epafras camas yixrunataj, roma can nojel tiempo nuban orar 
pan iveꞌ, y pa quiveꞌ chukaꞌ re hermanos re jecꞌo pa tenemit Laodicea * 
y re jecꞌo pa tenemit Hierápolis. 14 Y chukaꞌ re hermano Lucas nutak-a 
ruxnokil-ivach. Rejaꞌ jun doctor y yen camas ninjoꞌ. Re hermano Demas 
nutak-a chukaꞌ ruxnokil-ivach. *

15 Y yex re yixcꞌo pa tenemit Colosas, tibanaꞌ utzil tiyaꞌ ruxnokil-
quivach re hermanos re jecꞌo pa tenemit Laodicea. Y tiyaꞌ ruxnokil-rach 
re hermano Ninfas y conojel re hermanos re niquimol-quiꞌ * pa rachoch 
rejaꞌ chin niquiyaꞌ rukꞌij re Dios. 16 Y tak xban-yan leer re carta reꞌ chivach 
yex re yixcꞌo pa tenemit Colosas, tibanaꞌ utzil titaka-a chique re hermanos 
re jecꞌo pa tenemit Laodicea, chin chukaꞌ niban leer chiquivach rejeꞌ. Y 
quireꞌ chukaꞌ re jun carta re xintak-a chique re jecꞌo pa tenemit Laodicea, 
ninjoꞌ che chukaꞌ rejeꞌ niquitak-pa chiva yex hermanos re yixcꞌo pa tenemit 
Colosas chin che niban leer chukaꞌ chivach yex. * 17 Y tibanaꞌ utzil tibij cha 
re hermano Arquipo * che yen camas yinquiꞌcot riqꞌuin, roma rejaꞌ nuban re 
samaj * re yiꞌon cha roma re Ajaf, y man tutanabaꞌ rubanic re samaj reꞌ.

18 Yen Pablo nintak-a ruxnokil-ivach. Y titzꞌetaꞌ re ruqꞌuisibal parte cha 
re carta reꞌ, can riqꞌuin nukꞌaꞌ yen ximban-va-a. Y man timistaj che yincꞌo 
preso. * Y can-ta qꞌuiy utzil xticꞌul chiyixnojel riqꞌuin re Dios. Amén. 

